
వనమాలికలు పాఱవైచి రుద్రాక్షపూ

సలపేరు లఱుత నెక్కొలుపవచ్చు

విష్ణుసుకీర్తన విడిచి శంకర హర

శబ్దము లుచ్చరించంగవచ్చు.

తే. గాని భుజములు కాయలు గాచి యున్న

తప్తముద్రలు మఱుపెట్టఁదరమె యనుచు

వైష్ణవు లభావవైరాగ్యవైభవంబుఁ

బొంద నది శైవుల కొసంగె భూరిధనము. 89



వ. ఇవ్విధంబుగా నిజాంశుకావశిష్టంబుగా గృహప్రముఖంబు లగుధనంబులు సకలభూషణంబులును ద్యాగంబు గావించి యమ్మించుఁబోఁడి జననీయుతంబుగాఁ బ్రతీక్షించుచు నయ్యిందువాసరంబు ప్రసన్నం బగుటయు. 90



చ. తిరుపతి కొప్పు లందముగఁ దీర్చిన బూడిదబొట్లు మంచి వే

ర్పఱచిన మించునట్టి రుదురక్కలపేరులుఁ గావికోకలున్

హరశివశబ్దము ల్దగ మృగాంకకళాధరుగేహసీమ కే

గిరి గుడిమేళము ల్పొదలఁ గిన్నరకంఠియుఁ దానితల్లియున్. 91



క. చని భావజారి సేవిం

చి నిజంబగుభక్తి నొంది చెంత వసింపం

గనుఁగొన వచ్చిరి బహుయో

జనదూరమునందుఁ గల్గు జనసంఘంబుల్. 92



తే. ఇవ్విధంబున భూజను లెల్లఁ జూడఁ

బ్రొద్దుకైవ్రాలుదాఁక నప్పొలతు లుండి

యేమొ సర్వేశ్వరుం డిట్లు తామసించె

ననుచుఁ జింతించుచున్న యయ్యవసరమున. 93

		 ఈ పేజీలో చివరి మార్పు 17 జూలై 2020న 10:39కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

